I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со законот за изменување и дополнување на законот за земјоделство и рурален развој Службен весник бр.25/15) покрај веќе претходно предвидените услови (земјоделските стопанства да немаат парични обврски спрема Министерството за земјоделство) за користење на подршка по програмите за финасиска подршка во земјоделството и руралниот развој, се воспостави и нов услов а тоа е дека земјоделските стопанства не треба да имаат и обврски по основ на неплатени даноци и придонеси за кои е надлежна Управата за јавни приходи. Ваквиот дополнителен услов предизвика проблеми во имплеметацијата на програмите уште во тековната 2015 година, поради што се одложи примената на истиот за една година, проблемите не се отстранија ниту во текот на 2016 година поради што повторно се одложи примената уште за една година, а проблемите не се надминати и во текот на 2017 година. Со цел да се овозможи непречена реализација на финансиската подршка во земјоделството со предложениот закон се предлага за корисниците на средствата согласно Законот за земјоделство и рурален развој да престанат да важат условите за подмирени обврски по други основи кои не е во областа на земјоделството односно обврски за кои е надлежна Управата за јавни приходи. Истовремено со законот се предлага во иднина за корисниците на средствата согласно Законот за земјоделство и рурален развој да престанат да важи и условот за подмирени обврски по основ на обврски по склучени договори за користење на средства од компензациони фондови од странска помош за кои е надлежно министерството. 
Истовремено, со овој закон се предлага и воведување на нова помош за земјоделските стопанства која треба да овозможи намалување на трошоците за земјоделското производство и поконкурентно земјоделско производство. Имено со овој закон се предлага кофинансирање на трошоците за набавка на гориво за земјоделското производство до 50% со што значително ќе се влијае на намалувањето на трошоците на земјоделските стопанства за земјоделското производство.
II. ЦЕЛИ, НАЧЕЛА И ОСНОВНИ РЕШЕНИЈА

Целта на овој закон е да се се овозможи ефикасно и навремена исплата средствата од Програмите за финансиска подршка во земјоделството и руралниот развој на крајните корисници, како и намалување на трошоците за земјоделското производство и поконкурентно земјоделско производство . 
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА
Вкупните фискални импликации за поддршката на трошоците за набавка на гориво за земјоделска механизација во висина од 50% изнесува 310.000.000 денари годишно. 
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
Средствата потребни за реализација на поддршката на трошоците за набавка на гориво за земјоделска механизација ќе се обезбедат од буџетот на Република Македонија, раздел 14004 - Агенција за финансиска поддршка на земјоделството и руралниот развој, програма 2-Финансиска поддршка во земјоделството и руралниот развој, потпрограма 20 Финансиска поддршка во земјоделството, ставка 464 - разни трансфери во висина од 310.000.000 денари годишно. 
V. 
СКРАТЕНА ПОСТАПКА ЗА ДОНЕСУВАЊЕ НА ПРЕДЛОГ ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ЗЕМЈОДЕЛСТВО И РУРАЛЕН РАЗВОЈ

Со оглед на тоа што не се работи за обемен и сложен закон, согласно член 170 од Деловникот на Собранието на Република Македонија се предлага овој закон да се донесе по скратена постапка.
ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ  НА 

ЗАКОНОТ ЗА ЗЕМЈОДЕЛСТВО И РУРАЛЕН РАЗВОЈ 

         Член 1
Во Законот за земјоделство и рурален развој („Службен весник на Република Македонија“ бр. 49/10, 53/11, 126/12, 15/13, 69/13, 106/13, 177/14, 25/15, 73/15, 83/15, 154/15, 11/16, 53/16, 120/16, 163/16 и 74/17)  во членот 14-а став (2) алинеите 6 и 7 се бришат.
Ставот (6) се брише.

Во ставот (7) кој станува став (6) зборовите „ги уредува Владата по предлог на министерот за земјоделство, шумарство и водостопанство и министерот за финансии“ се заменуваат со зборовите „ги пропишува Владата со прописот од член 47 став (6) од овој закон.
Член 2
По членот 98-б се додава нов член 98-в и нов наслов кои гласат:

„Член 98-в

Поддршка на трошоците за набавка на гориво за земјоделска механизација
(1) Поддршка на трошоците за набавка на гориво за земјоделска механизација е помош наменета за компензација на дел од трошоците на земјоделските стопанства за набавка на гориво за земјоделска механизација.

(2) Помошта од став (1) на овој член е во висина до 50% од трошоците на земјоделските стопанства за набавка на гориво за земјоделска механизација.

(3) Помошта од став (1) на овој член се доделува со давање на платежни картички за набавка на гориво во определен износ.

(4) Износот од став (3) на овој член се утврдува по земјоделски производи или групи на земјоделски производи врз основа на износот на трошоците за гориво кое е потребно за обработка на единица земјоделска површина во текот на една производна година.

(5) Износот на трошоците за гориво кое е потребно за обработка на единица земјоделска површина во текот на една производна година по земјоделски производи или групи на земјоделски производи се утврдува врз основа на анализа на податоци добиени од истражувањето од Мрежата на сметководствени податоци на земјоделските стопанства, како и истражувањата спроведени од Агенцијата за поттикнување на развојот на земјоделството и високообразовните и научни институции.
(6) Процентот на помошта од став (2) на овој член се утврдува во Годишната програма за финансиска подршка во земјоделството.

(7) Износот на помошта од став (4) по единица земјоделска површина по земјоделски производ или групи на земјоделски производи ги пропишува Владата со прописот од член 47 став (6) од овој закон.
(8) Помошта од овој член ја спроведува Агенцијата по пат на јавна набавка на оператор за изработка на платежни картички за набавка на гориво.

(9) Агенцијата му доделува платежна картичка за набавка на гориво во износ утврден согласно процентот на помош од став (6) на овој член и износот од став (7) на овој член на земјоделското стопанство за вкупната површина со право на користење евидентирана во ЕРЗС и СИЗП под услови пропишани со овој закон и Законот за основање на Агенцијата за финансиска подршка во земјоделството и руралниот развој.“
Член 3
Овој закон влегува во сила со денот на објавувањето во „Службен весник на Република Македонија“.

О Б Р А З Л О Ж Е Н И Е 
I.ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ.

 
Со членот 1 се предлага за корисниците на средствата согласно Законот за земјоделство и рурален развој да престанат да важат условите за подмирени обврски по други основи кои не е водобласта на земјоделството односно обврски за кои е надлежна Управата за јавни приходи и условот за подмирени обврски по основ на обврски по склучени договори за користење на средства од компензациони фондови од странска помош за кои е надлежно министерството. 
Со членот 2 се воведува нова помош за земјоделските стопанства со додавање на нов член 98-в со наслов Кофинансирање на променливи влезни елементи во земјоделското производство. Кофинансирање на променливи влезни елементи во земјоделското производство е помош наменета за компензација на дел од трошоците на земјоделските стопанства за набавка на гориво за земјоделска механизација. Се предвидува помошта да е во висина до 50%. од трошоците на земјоделските стопанства за набавка на гориво за земјоделска механизација, а да се реализира со доделување платежна картичка за набавка на гориво на земјоделското стопанство за земјоделското производство евидентирано во ЕРЗС под услови пропишани со овој закон и законот за основање на агенцијата за финасиска подршка во земјоделството и руралниот развој.
Со членот 3 од законот  се уредува влегувањето во сила на законот.
II.МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Предложените решенија во Предлог на законот за изменување и дополнување на Законот за земјоделство и рурален развој, се меѓусебно поврзани со одделни законски решенија од постојниот закон и како целина треба да се постигне поквалитетно, порационално и ефикасно применување на законот.
III.ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со овој закон ќе се  овозможи ефикасно и навремена исплата средствата од Програмите за финансиска подршка во земјоделството и руралниот развој на крајните корисници, како и намалување на трошоците за земјоделското производство и поконкурентно земјоделско производство. 
ТЕКСТ НА ОДРЕДБИТЕ ОД ЗАКОНОТ

КОИ ШТО СЕ МЕНУВААТ 

Подмирување на обврските 

Член 14-а

(1) Користењето и исплатата на средствата од програмата за финансиска поддршка во земјоделството и програмата за финансиска поддршка на руралниот развој се врши откако ќе се спроведе постапка за подмирување на неплатени, а доспеани финансиски обврски на корисникот на средствата од износот на одобрената финансиската поддршка.

(2) Финансиските обврски на корисникот на средствата се по следните основи:

- обврски по основ на закупнина за користење на државно земјоделско земјиште;

- обврски по основ на закупнина за користење на државни пасишта;

- обврски по однос на воден надомест;

- обврски по основ на концесија на рибите за стопански и рекреативен риболов;

- обврски по основ на концесија за давање на дивечот во ловиштата на користење;

-обврски по основ на склучени договори за користење на средства од компензациони фондови од странска помошза кои е надлежно министерството и

- обврски по основ на даноци и придонеси за кои е надлежна Управата за јавни приходи.

(3) Неплатените, а доспеани финансиски обврски од ставот (2) на овој член се подмируваат преку Агенцијата.

(4) Агенцијата во постапката за исплата на одобрената финансиска поддршка го задржува износот на неплатените, а доспеани финансиски обврски од ставот (2) на овој член и го пренесува на сметката на субјектот надлежен за утврдување и наплата на соодветното побарување.

(5) Неплатените, а доспеани финансиски обврски од ставот (2) алинеја 1, 2, 3, 4, 5 и 6 на овој член се утврдуваат со состојба на 15 јануари во годината за која се остварува правото за финансиска поддршка.

(6) Неплатените, а доспеани финансиски обврски од ставот (2) алинеја 7 на овој член се утврдуваат со состојба на денот кога е одобрен износот на финансиската поддршка за исплата.

(7) Начинот, субјектите, евиденцијата, постапката за подмирување на финансиските обврски од износот на финансиската поддршка, начинот и формата на размена на податоците и исплатата на финансиската поддршка ги уредува Владата по предлог на министерот за земјоделство, шумарство и водостопанство и министерот за финансии.

Член 98-б

Кофинансирање на банкарски гаранции

(1) Кофинансирање на банкарски гаранции e финансиски инструмент во земјоделството и руралниот развој кој обезбедува полесен пристап за финансирање, финансиски придонес и поделба на гарантниот ризик во смисла на намалувањето на гаранцијата - хипотеката на кредити наменети за земјоделство и рурален развој како примарно земјоделско производство, преработка на земјоделски производи и трговија на земјоделски производи.

(2) Кофинансирање на банкарски гаранции се врши со исплата на финансиски средства во висина и под услови утврдени со меѓународен договор за банкарски гаранции за земјоделство и рурален развој во Република Македонија, ратификуван согласно со Уставот на Република Македонија.

(3) Средствата потребни на министерството за учество во придонесот за целите од меѓународниот договор од ставот (2) на овој член се утврдуваат во Годишната програма за финансиска поддршка на руралниот развој.

(4) Мерката за кофинансирање на банкарски гаранции се реализира со барање од министерството до Агенцијата за исплата на средствата согласно со меѓународниот договор од ставот (2) на овој член.

